
告北岳文 

作者:明朝·太祖朱元璋 

磅礴中国之北, 参穹灵秀,生同天地,形势巍然.古昔帝王登之,察地利以安生民,故祀之曰

恒山,于敬则诚,于礼则宜.自唐始加神之封号,历代相因至今.曩者元君失驭,海内鼎沸,生

民涂炭.予起布衣,承上天后土之命,百神阴佑,削平暴乱,正位称尊.职当奉天地,亨鬼神,以

统人民.法当式古今,寰宇既清,特修祀仪.因神有历代之封号,予起寒微,详之再三,畏不当

效.盖神与穹壤同始,灵镇北方,其来不知岁月几何.神之所以灵,人莫能测,其职必命于上天

后土,为人君者何敢预焉?予惧不敢加号,特以北岳恒山名其神.依时祀神,惟神鉴知.  

 

天下名山 

作者:明朝·(鱼包)继文 

天下名山仰岱恒,宦途跋履许攀登.高凭日观看沧海,俯视云州伫翠亭.突兀远撑银汉峰,磋

峨深锁碧霞(户同),(冯心)谁移作中流柱,为奠狂澜万世宁. 

 

游恒山 

作者:明朝·毕孝 

山自云中发,恒山高可知.神灵扶国祚,祈祷遂民私.松柏章章好,运山面面奇.登临忘力倦,

日暮醉瑶卮. 

 

 

登恒山 

作者:明朝·草窗居士 

晴岚壁立翠疑流,二月余寒凛似秋.崒嵂一峰真帝座,朝宗万嶂总诸侯., 

 

恒山 

作者:明朝·陈清 

古庙平临北斗齐,登临俯瞰众山低.万重桧影罗为障,一道虹光直作梯.黄鹤青鸾林外立,碧

桃瑶草洞中迷.红尘隔断三千丈,只有云生舍北泥.  

 

北极灵迹 

作者:明朝·陈霆 

峰回松风长,危蹬出萝茑.上有紫皇殿,碧瓦耀青昊.帝尊俨庙坐,祝史严汜扫.风云拥舆卫,

日月照龙藻.达人慕真境,遗世叹不早.何当置短锸,住此种瑶草. 

 

咏玉华峰 

作者:明朝·耻庵 

城南屹立似屏风,黛色巍巍近碧空.日落光浮金孔雀,雨余翠削玉芙蓉.四时松桧春长在,一

片云烟路可通.我欲品题还自愧,才疏只恐句难工.  

 

神川八泳 



作者:明朝·董锡 

(一) 磁峽烟雨 

南山峽口势嵯峨,岚气冥濛复涧阿.春晓腾烟迷径路,晚云酿雨洒藤箩.悬空寺上晴偏少,磁

峡城头晦亦多.土脉如酥农力尽,年年风景更如何? 

(二) 岳顶松风 

岳祠半插碧霄岭，顶上松风响茂林；昼静不殊仙乐奏，月明无异老龙松.乾坤影里谁歌

吹，呼吸声中自古今；那得登云飞月去, 好参造化豁尘襟. 

 

(三) 夕阳返照 

西沉残日竟茫茫,山有名楼载夕阳.数片晚霞铺异色,几重暮岭弄余光.僧归野寺闻钟急,鸟

向疏林待月藏.可是岳灵多胜事,万年返照岂寻常. 

(四)龙山霁雪 

龙山突出数峰高，晓日朦胧雪未消.玉树分明栽古寺，冰壶恍惚挂青霄.光凝孙户堪凭读， 

清透袁门绝点嚣.山霁雪晴凭一览，吟肩不减霸陵桥. 

(五)玉泉寒溜 

一道寒流号玉泉,万山山下不知年.派生银汉河中水,清澈冰壶洞里天.命仆煎茶香到骨,题

诗渍墨冷为烟.请看活水源头处, 霁月光风共缈然. 

(六)柏岩秋色 

千岩古柏拂苍穹,干结根蟠万石中.金气横空清且冽,翠光欺树郁而葱.晚山雨后重重碧,枫

叶霜余(食旁)片片红.惟有此峰多造化,秋光占断饱清风. 

(七)神溪夜月 

律吕祠边十亩溪，碧潭万丈漾玻璃.清光下烛波痕静，寒气高腾月影迷.半壑晚云人语歇， 

五更霜早野鸟啼.凭栏不尽今宵兴，笔走龙蛇任我题. 

 

(八)远峪晴云 

迢迢峪口散余氛,雨过峰头日又暖.千树影随千树月,半溪晴逐半溪云.昨朝飞去天光近,今



日归来霁色分.寄与山灵好收管,商霖变化待东君.  

白云堂 

作者:明朝·董锡 

恒山南畔几千峰,峰内虚堂纳晚风.莫道白云空出(山由),年年有意护帘栊. 

琴棋台 

作者:明朝·董锡 

恒山北畔石为台,满座松花扫不开.棋局琴囊随鹤去,仙踪空使后人猜. 

翠雪亭 

作者:明朝·董锡 

恒山仙子结茅亭,雪莹苍松翠作屏.采得松花酿春酒,清风明月醉还醒. 

集仙洞 

作者:明朝·董锡 

恒山真境集群仙,醉舞霓裳到有天.云锁洞门春不老,碧桃开处自年年. 

碧峰嶂 

作者:明朝·董锡 

恒山远嶂碧峰连,一朵芙蓉万丈悬.何日凌云飞上天,好登绝顶向青天. 

题悬空寺 

作者:明朝·董学 

一宿悬空寺,浑忘万事切.塌高人影绝,山静水声号.明灯心觉悟,清磬逐尘浇.禅堂偏梦稳,

何日解征軺. 

登恒山 

作者:明朝·董子策 

少年有志竞争奇好,大观在望东山小.曾从沧海问蓬莱,欲别昆仑采瑶草.一朝抱艺上金銮,

玉皇留我赐琼筵.度世还丹成九转,霞衣拜舞赔群仙.天恩深重惭无补,星驾驰驱出岩阻.罴



貅百万守重关,蠢尔幺么何足数.归来缓曫渡桑干,南望中天耸翠峦.三晋诸山皆拱伏,是为

神岳镇并原.寻幽吊古久成廦,且向山中觅奇迹.桃花流水自依然,白云洞口无消息.琴棋台

上苍松古,飞石岩前双鹤舞.重华今去几千秋,玉检金泥在何许.临风几度增惆怅,更上丹梯

三万丈.群仙怜我苦忧时,为酌飞(角易)解劳怏.须臾歌动步虚声,急管悲思那忍闻.俯视苍

生堪太息,风尘黯黯正销魂.丈夫自有安边策,腰间宝剑寒光(火华).长啸一声天地宽,愿为

君王建奇烈. 

 

琴棋台 

作者:明朝·董释 

恒山绝顶即蓬莱,传说神仙到此台.当日琴囊随野鹤,至今棋局锁苍苔.砌旁瑶草年年长,洞

口桃花岁岁开.直上云梯凭一览,恍然身向广寒来. 

 

德甫叔偕游北岳访中和羽士宿会仙府待月(三首) 

作者:明朝·方大奇 

(一) 

微雨初收霁色开,良宵乘兴独登台.恒山有月堪为侣,隔断千峰招未来. 

(二) 

坐时寒林月上迟,(立束)松隔水风凄凄.恒山却与天连接,步出羼宫不用梯. 

(三) 

谈玄才罢复谈文,起视天边月一痕.倦立岩前闲欲坐,轻轻拂石动云根. 

 

甘泉诗 

作者:明朝·郭显忠 

鲰生坐井欲观天,谁传循良有孟坚.瘠土已看成乐土,苦泉宁不变甘泉? 若教酿酒堪成圣,纵

使箪瓢亦自贤.寄与观风行部者,民谣吏治一时传. 



浑源道中望北岳 

作者:明朝·郭显忠 

终古恒山奠此方,征途遥望郁苍苍.魏唐殿阁凭幽壑,赵代川原入大荒.德配两仪元化转,功

侔四岳舆图强.胡为片石飞迎辇, 祀典千秋滞曲阳. 

憩天赐禅林用韵 

作者:明朝·郭显忠 

崔嵬石壁倚青空,云外遥看一径通.古寺草深惟断碣, 荒山人静不闻钟.自惭名理非摩诘,谁

识禅僧似远公.日暮征夫催去急,出门无语对长松. 

 

夕阳返照 

作者:明朝·郭璋 

日入流沙天已昏,牧童短笛过山村.西岩一片胭脂色,造化无倪万古存. 

神溪夜月 

作者:明朝·郭璋 

混沌初开此地奇,石根流水更涟漪.芳溪十亩清宵月,对酒惟歌李白诗. 

柏岩秋色 

作者:明朝·郭璋 

巉岩古柏铁为柯,翠色凌空岁几何?莫问秋冬与春夏,萧萧风景一般多. 

远峪晴云 

作者:明朝·郭璋 

本来山泽自相通,峪口迢迢一望中.夜气未收天即雨,晓来晴霁淡云笼. 

 

登恒山遇雪 



作者:明朝·高壁 

塞北一雪天增高,千岩万壑如云涛.天孙剪水水龙号,银花翻海走白鳌.仙家鹤氅乘罡飙,珠

幡玉盖来层霄.同过玄都慰寂寥,壁也何幸蒙佳招.相与拍手醉琼醪,俯视四海空色毫.龙沙

万里寒萧条,更遣滕六埋天骄.悯念赤子声嗷嗷,六丁下界除氛妖.遗蝗入地今全消,有年大

有千千朝.天子垂拱同唐尧. 

 

孟夏之朔谒恒宗三首 

作者:明朝·淦九华 

(一) 

揽胜凭虚万里看,天拖一线注桑干.长松涛落青霞色,哀壑晴飞白雪寒.凌磴藓生金齿屐,扳

崖藤拂竹皮冠.可知缥缈仙非远,醉里鸾笙下玉坛. 

(二) 

一啸层云入渺茫,率然名胜郁苍苍.玉华瑞抱长安日,剑色寒摇大漠霜.壁削芙蓉飞石乳,崖

悬薜荔进松肪. 竭(去旁)来自有还丹骨,好理禽生五岳装. 

(三) 

栈云梯石到山椒,雪窦萝崖捻泬寥.不尽天风来柱杖,好收岳色入唫瓢.笛龙轻带三春雨,琴

鹤虚传八月潮.仰面太空怜尺(宴鸟),相携今日说逍遥. 

 

登恒山 

作者:明朝·海东道人 

北岳恒山景最多,崇梯绝壁势嵯峨.仙人蝌篆封鲜苔,古木扎(虫)枝莞鸟萝.草色远连天外

碧,霞光遥映海中波.最怜此地堪归隐,可笑功名了为何. 

 

登恒岳 

作者:明朝·韩策 



侵侵(马旁)连辔步(左耳旁),万仞峰头试振衣.瑶草却宜凌雪长,仙禽犹自带云飞.西当绝漠

雄秦塞,东控深溟壮帝畿.谁道曲阳崇祀事,居然林迹秘林霏. 

 

登恒山 

作者:明朝·胡希颜 

恒山北镇朔方远,坤元正气涵微显,巍然后土压鸿庞,堪与诸山作冠冕.扶桑朝日出峰东,祥

光瑞蔼郁葱葱.万壑千岩成云锦,炫月光射太虚空.古柏苍松摇翠影,雨余石甃蜗涎冷.尘静

云闲晓天长,分明一段蓬莱景.奇草异卉含香花,熏风五月散晴芭.登临胸次几脱落,不觉身

世到仙家.悬崖巨石飞留迹,众口景仰自今昔.君不见,曲阳祀典百代崇,佑我皇明永宜辟. 

 

春夜同裴巢云山人,杨胪山计部话别,二君将约为北岳之游 

作者:明朝·胡来贡 

(一) 

倾盖分春色,谈诗坐夜阑.灯花摇阁细,竹叶引杯宽.地主明朝隔,天涯此会难.无缘随帝里,

望望五云寒.  

(二) 

久擅淮南赋,还为塞北行.剑峰寒朔气, 笔阵撼边声.暖颊余风雅,添杯迟月明.青春来二妙,

侠气满层城.  

(三) 

莫话河梁事,临风欲黯然.黄云团火盖,画角急长天.塞入飞狐近,关从倒马悬.归朝报明主,

皎月满祁连.  

(四) 

玄岳带晴烟, 双旌拂远天.卧游非我志,独往羡君偏.飞石龙悬壁,乘风虎啸川.摩崖留胜迹,

翘首寄瑶篇.  

 



登恒山 

作者:明朝·胡宗宪 

恒山壁立俯云中,真气冥冥帝座通.一柱当天撑斗极,三关亘地镇华戎.雁衔秋影山腰渡,风

弄松涛涧底讧.搔首问天天不语,翻然长嘯下晴空.  

 

和沈钟”恒山”韵 

作者:明朝·胡易 

山势东来半不齐, 举头作止觉天低.折旋苍壁疑无路,直上青云似有梯.昭代春秋勤至望,当

年雷雨谅难觅.神游便似凌风去,却笑宾鸿又踏泥.  

和邵圭”登恒山”韵 

作者:明朝·胡易 

一山特出众山来,北岳尊称呼自古通.撑住边陲隆地势,酿成霖雨补天功.半崖影落松杉树,

万壑声寥草树声.荡荡乾坤从睥睨,书生到此便心雄.  

 

恒山祷雨自责 

作者:明朝·胡汝砺 

望云泪欲滴,思雨心如痴.累食不下咽,危机真燎眉.顾我以凡质,维时把郡麾.二载谷颇熟,

佥日守所为.退逊内自惭,惟谢天地施.今年当水德,甘雨何愆期?禾黍惜琼奠,麰麦合金歧.

村颦噪南亩,火伞张晴曦.节侯近六阳,丰凶争一丝.设若罔矜佑,何以收流移.蹇予下孤柱,

穷途岂恤死,良民毋阻饥! 

 

同刘地卿登琴棋台 

作者:明朝·胡伦 

刘晨携我上恒山,恍忽凭虚驾紫鸾.天地无穷存庙貌,云烟飞尽见峰峦.龙涎吐雪泉源冷,螺

鬏(吉字底)堆青石发寒.也学孙登舒一啸,万林声响落枫丹. 



 

过抢风岭 

作者:明朝·黎民表 

沙泥圻两岸,细路转堪憎.去马冲风色,征衣挂石堎.疲兵时偃卧,古堠更陵乘.赖有销愁地,

云中岳色层.  

 

登恒山二首 

作者:明朝·李凤毛 

(一) 

恒岳恣瞻眺,悬壶别是天.情云浮远峪,玉溜瀑飞泉.桧老千章古,岩深六月寒.琴台仙迹异,

子晋欲高骞. 

(二) 

北岳肇封处,安王石已飞.金符难再得,玉壁自光辉.玄泽满丹壑,洞云护紫微.临观惬素赏,

稽首愧戎衣. 

 

谒岳庙二首 

作者:明朝·李梦龙 

(一) 

嵯峨恒岳锁云中,望秩何年有(门必)宫.片石飞来明月冷,六龙归去碧山空.松衫晚挹浮岚

翠,殿阁情摇旭日红.敬谒辩香修岁事,满庭霜叶起秋风. 

(二) 

浑源南去是恒山,路阻千岩万壑艰.一自重华移望后,便传飞石落人间.彩云缥缈龙旌远,紫

盖葱笼鹤欲还.时雨时旸惟帝念,愿分和气散尘寰. 

 



龙山霁雪 

作者:明朝·黎廷臣 

曲曲桑乾若箇边,龙山雪霁几经年.寒云万顷开还合,暮岭千重断复连.添得书窗勘读易,赢

来紫帐得高眠.乾坤醉里忘古今,信是悬壶别有天.  

和邵圭”登恒山”韵 

作者:明朝·李晟 

诸山横亘此为宗,玄武当天有路通.巡狩自虞垂帝典,奠安从禹著神功.东连沧海迎初日,南

与中原障朔风.高控山前与山后, 秦关百二未为雄.  

 

北岳 

作者:明朝·李梦阳 

(一) 

巉巉一片飞来石，黑帝行宫起曲阳.北守明堂虞典礼，西京穹石汉文章.功深云雨龙蛇会，

势限华夷虎豹藏.今代朝廷开北极，恒山千古是金汤. 

 

(二) 

北岳元来当北极,五台常自五云生.金银气涌金莲顶,宫阙星连黑帝京.一览乍疑燕代小,徐

观真觉华嵩平.天门独卧千岩月,风度嘈嘈广乐鸣. 

(三) 

天高西北还乔岳,下视东南尽大洋.玄武苍苍气流黑,扶桑滚滚涛浮黄.回岩日射千松暗,绝

顶风来六月霜.安得移将万人石,顿令烟海坐清凉. 

 

题恒山 

作者:明朝·李阳生 

巃宗殿阁拟摩天,俯瞰群山拜岳巅.石磴浸攀红日近,松崖遥望白云悬.棋声敲断千年梦,洞

古封残历代编.我欲凌风发清啸,知谁侠气共盘旋. 



 

岳顶松风 

作者:明朝·刘清 

矗矗恒颠暮雨收,松随风韵响无休.落花满地凭谁扫,空翠半天长自流.石罅根蟠何古怪,林

梢节奏互赓酬.吟怀赢得清无际,万朵芙蓉万倾秋.  

 

北极灵迹 

作者:明朝·刘麟 

翩翩玉堂子,迢迢湖未滨.睠彼取(竹勿)这,结屋乃比邻.大君昔造命,况复圣且神.郭公会其

逢,易置如转轮.于何幽冥中,默定良以勤?永怀世上事,梦卜真何人. 

 

游恒山 

作者:明朝·刘大夏 

平生性僻爱山行,到此俄惊百感生.秋兴入怀犹国计,风光过眼惧时名.尘情似纵我游玩,地

胜宁知人重轻.俯视乾坤浑一梦,不知明日更阴晴. 

 

恒岳 

作者:明朝·刘钦顺 

高明并日月,内外联华夷.风霆时呼吸,昴毕有光辉.五岳自尊大,两间孤撑持.虞夏崇秩祀,

幽并固旧基.茂林禽鸟乐,前村樵牧知.磅礴列汉郡,蹲踞壮帝畿.蛇表将军阵,石傍帝王飞.

瑶草四时色,倚树万年枝.阴晴送远目,今古付曲卮.梵宫得遗壁,仙台闲敲棋.扪英解含笑,

缀(?)芳可疗饥.何当谢尘鞅,攀蹑上云梯. 

 

登悬空寺 

作者:明朝·刘遵宪 



(一) 

谁开金壁礼金仙,缥缈层楼结构难.清梵漫疑云外度,香台真向雾中看.山连大岳千秋壮,客

到孤峰五月寒.为问远师曾沽酒,好邀明月共盘桓. 

(二) 

寺下清泉不住流,寺前苍蔼几时收.白云转向琳宫下,净土翻从碧落游.十载虚名蕉鹿梦,三

秋塞事广陵秋.偷闲正欲逢僧话,只恐禅关少惠休. 

 

登北岳 

作者:明朝·刘澄甫 

北岳一登游,玄天应咫尺.湮(示旁)祀达古今,蟠据自开辟.佳境辄盘桓,高名久爱惜.夜渡桑

干河,晓眠瓮口驿.驱马上岧峣,携琴问幽僻.野人栖丹丘,虚阁悬危险壁.渺渺藏书玉,冷冷

振金策.青云护怪松,紫泉鸣乱石.右洞潜雨师,左祠建风伯.狼烟入暮红,寒草经冬碧.凭远

望舒徐,涨深愁踧(足昔).缠绵愧俗心,仿佛见仙客.空潭可洗耳,飞窟可卜宅.蕉鹿片时萝,

海鹤万里翮.风来谷口寒,月到林梢白.行吟李白诗,坐传王乔舄.曲经终难回,隙光还易迫.

发不知劳,肩舆得甘霖,苍生永无斁. 

 

和沈钟恒山韵 

作者:明朝·刘翔 

负形直与泰华齐,俯视群山势转低.雨霁岚光横斗柄,鸟涵云影锁天梯.洞深仙隐春常在,岩畔香

生草不迷.一自圣朝封禅日,褒章犹灿紫金泥. 

和沈邵圭登恒山韵 

作者:明朝·刘翔 

代山以北总归宗,一气潜孚四岳通.万古磅礴扶世运,百王封禅表神功.悬崖有路临三界,绝

顶无形足八风.几度巡观形胜处,巍然信是一方雄. 

 

游宝峰寺二首 



作者:明朝·刘龙 

(一) 

寺下清溪碧玉流,寺前高阁紫烟浮.莺声似逐韶光老,花前闲生客子愁.上党地灵雄宇宙,虒

祁宫古属春秋.遥看兰若斜阳外,不惜扪萝到上头. 

(二) 

紫石为岩宝作基,凌霄千仞重华夷.地当冲要山偏好,寺古清幽水自奇.访胜欲追滕阁记,留

题疑是輞川诗.不应地主归来晚,恼得春风拂鬓丝. 

 

游恒山 

作者:明朝·刘机 

叨倍车骑出尘游, 天下名山此尽头.鼓舞风雷资常力,奠安民物荷神休. 窟名龙宁无据?井

汲甘泉定有由.礼乐未能徒自愧,壮怀激烈几时酬? 

 

龙山别业即事 

作者:明朝·栗应宏 

箿(草旁)屋空林拌翠微,柴门无事柳依依.隔年药物频宜日,近午茶炊欲上衣.山郭岁时流水

旧,野堂风雨到人稀.兴来独步多寻赏,为问茅君理息机. 

 

和沈钟”恒山”韵 

作者:明朝·雷霖 

危峦秀耸白云齐, 回首白云觉又低.峙立宛如当国柱, 登临即是上梯.仰观层汉高无许,切

望皇都远不迷.雄镇朔方阴翊大,褒崇屡锡紫封泥.  

 

游恒山 



作者:明朝·闾钲 

上帝何年遣六丁,分明凿出此山形.奠神自古为雄镇,龙石传今成效灵.万载皇图扶永固,百

年祀事享惟馨.我因奏绩来瞻拜,荐罢频繁日已冥. 

 

和邵圭(耳旁)”登恒山”韵 

作者:明朝·马思恭 

朔方名岳有恒宗,虎踞龙盘王气通.一统舆图知帝力,千年香火自神功. 芙蓉远浸桑干水,桧

柏长吹天汉风.却忆前朝曾割地,山灵当日为谁雄. 

过悬空寺 

作者:明朝·马思恭 

(一) 

两山回合昼阴阴,岳山泉声自古今.谁遣五丁开绝壁,却缘千仞见柢林.虚詹(竹头)似识无生

理,落叶如同不二心.愧我风尘犹作客,偶因玄度一相寻.  

(二) 

主人好客兴何长,为解征鞍到上方.地涌金莲承鹫岭,天留翠柏俯龙荒.斜阳忽送千峰暮,秋

色遥分一水香.不尽斋心归化意,好从初意觅行藏.  

登北岳 

作者:明朝·马汝骥 

代郡高谁辟,恒山郁自盘.顶浮天地阔,傍掩日月残.形势并门扼,威灵冀宅安.省方玄帝始,

分野紫垣端.锦绣虚无出,银鏐缥缈看.宝符传七圣,玉检奉千官.俎豆行冬殿,琴棋驻晓銮.

观碑垂岁月,窟石镇林峦.百里烟霞秀,三时雨雹寒.穴风生虎吼,岩瀑注龙蟠.横塞襟长白,

穿胡带(丝乞)千.魏辽曾甸服,燕赵自泥丸.气涤边陲杂,烽消岫岭攒.东衔沧海屿,北控黑河

湍.钟乳犹悬穗,金芝即捧槃.薜萝翻翠壁,松柏护瑶坛.云步名仙会,脂图大隐欢.嶂开峰绕

碧,社入灶还丹.柱杖思黄鹄,飞车问赤鸾.真源何窈窕,不获挂缨冠. 

 

虎风口 



作者:明朝·茅一桂 

巉岩怪石岭边横,窍炊飙风作虎声.李广当年应错认,弯弧没羽使人惊. 

登恒山 

作者:明朝·茅一桂 

恒山突出与天齐, 势压中原万岭低. 玉殿凌空摩日月,金身百丈放虹霓.松风波涌惊龙吼,

谷籁钟鍧讶虎啼.此日子猷夸胜会,当年谢赋许谁题. 

游悬空寺 

作者:明朝·茅一桂 

嶙峋石壁开天半,突兀琳宫杳霭问.梯抗虚无云外落,槛凭象罔镜中攀.飞来灵鹫金银界,幻

出蓬莱翡翠环.试一登临尘世远,恍疑身在广寒还. 

陪侍直指周公谒庙 

作者:明朝·茅一桂 

重游福地好,宪节耀前旌.磴曲回红(革末),岩空闻角声.车轰山鬼啸,钲动鸟猿惊.绝壁神开

辟,悬崖斧削成.扪参金阙近,瞰壑蘂宫檠.天隙闻松乐,云深响石枰.侵分五岳并,雄视九州

平. 祀典沿虞夏,崇封藉圣明.使灵恭执鬯,吾辈肃班行.黑帝真如在,玄心俨若迎.春回晴谷

暖,瑞贡晓岩清.人事将天意,神忻令亦更.兹游胜堪赋,貂续若为名.  

 

谒北岳 

作者:明朝·乔宇 

岱华嵩衡一览中,天从西北纪元功.九霄香火来人境,千里云霞拥帝宫.玉笈文随金薤远,宝

符名与石函通,东封秦汉盛何事,圣代山川祭祀同. 

和韵送张子言游北岳 

作者:明朝·乔宇 

(一) 

玄岳留青塞,迢遥未得攀.虎风吹桂绿,龙日照芝斑.棋室春台静,琴空暮岭闲.毋烦禽报语,



行觅雁门关. 

(二) 

我客长安日,君攀紫岳云.饯琴挥鹤绪,离剑犯星文.傲缀金膏药,狂呼赤鲤群.桃花明月馆,

千里忆高芬. 

登恒岳五首 

作者:明朝·乔宇 

(一) 

直上三千九百丈,万峰下视皆青螺.粤初天地自开辟,应有鬼神长护呵.松衫满涧樵采绝,蘋

藻载路祈禳多.华夷限隔此为最,大石刻颂当如何. 

(二) 

岳势巉巉俯北垂,曲阳飞日事应奇. 百王封班礼群后,万古神功配两仪.坛下树灵森虎豹,岩

前芝老杂蛟(虫离).边州兵欠无宁岁,愿乞甘霖列郡施. 

(三) 

两岩苍翠殿当中,亲上蓬莱第一宫.涧底流泉奔渴(虫东),云边飞砌绕层空.时巡礼废鸾回

迥,象设功新庙貌崇.感敢谓吾身有仙骨,名山未到梦先通.  

(四) 

曾闻恒岳有仙台,翠壁丹峰绝点埃.逋客岂招玄鹤下,词臣非为碧鸡来.石枰人去余秋响,岭

树猿归起暮哀.洞口桃花春正好,采真何必慕天台.  

(五) 

丹梯万丈瞰岩幽,石栈勾连最上头.可是神剜兼鬼凿,也应天巧代人谋.中原望秩恒阳近,太

古登峰朔地优.我欲磨崖记颠末,山经茫昧尚须求.  

